Nafarroako Parlamentuko Mahaiak, 2013ko martxoaren 25ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita indartu ditzan “Julián Gayarre” eta “Pablo Sarasate” nazioarteko lehiaketak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Kulturako, Turismoko eta Erakunde Harremanetako Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko martxoaren 25ean

Lehendakaria: Alberto Catalán Higueras

MOZIOAREN TESTUA

Socialistas de Navarra parlamentu-taldeko eledun Roberto Jiménez Allik, Legebiltzarreko Erregelamenduan ezarritakoaren babesean, ondoko mozioa aurkeztu du, kasuko batzordean eztabaidatzeko eta bozkatzeko. Mozioaren bidez, Nafarroako Gobernua premiatzen da indartu ditzan “Julián Gayarre” eta “Pablo Sarasate” nazioarteko lehiaketak, egoki iritzitako aldaketak egin ondoren.

“Julián Gayarre” eta “Pablo Sarasate” nazioarteko kantu- eta biolin-lehiaketak dira musikaren arloan eta talentu gazteen sustapenean –nafarrak, nazionalak nahiz nazioartekoak izan– Foru Komunitatean errotuen dauden kultur adierazpideetakoak.

Sustrai eta aurrekontu handiagoko beste batzuekin lehiatu behar duen nazioarteko lehiaketa orok berez dituen zailtasunak zailtasun, bi lehiaketa horiek ongi irabazitako ospea dute, epaimahai adituak izateari, epaimahaiburuak nazioartean erreferentzia izateari, antolakuntza ona edukitzeari eta egutegi seguru nahiz publizitate eraginkor baten bermea edukitzeari esker.

Halere, ezin ditugu ez ahaztu, ez alde batera utzi, lehiaketei dagokienez azken urteotan gertatutako ohitura-aldaketak. Hortaz, komeni da lehiaketa horien oinarrien, kudeaketaren eta garapenaren azterketa sakon bat egitea, lehiaketok Nafarroaren egungo beharrizanei egokitzeko.

Nolanahi ere, ezin da ahaztu lehiaketen biziraupenari begira dagoen arriskurik handiena dela ez bermatzea haien jarduna, aldizkakotasuna eta iraupena.

Hori dela-eta, ondoko erabaki proposamena aurkeztu dugu:

1. Nafarroako Parlamentuak Nafarroako Gobernua premiatzen du “Julián Gayarre” eta “Pablo Sarasate” nazioarteko lehiaketek historian zehar horien araudia eta garapena egokitzearren izandako garapena berrikus dezan, kultur politika moderno eta sozialki konprometitu baten beharrizanetara.

2. Nafarroako Parlamentuak Nafarroako Gobernua premiatzen du ziurta dezan aipatu lehiaketek egokien iritzitako aldizkakotasunarekin jarraitutasuna izatea, urte honetan zehar ezagutzera emanez horien hurrengo deialdiak, bi lehiaketa horiekiko interes-eremuetan dauden zalantzak uxatzeko.

3. Nafarroako Parlamentuak Nafarroako Gobernua premiatzen du ahalegin osagarri bat egin dezan bi lehiaketa horiek Nafarroaren kultur errealitatean txertatzeko, abiarazi beharreko ekimenak abiaraziz helburu hori lortze aldera.

